
Ringkasan Eksekutif 
Rancangan Pengurusan Kawasan Hutan Mempunyai Nilai Pemeliharaan Yang Tinggi 
(RPHCVF) Lata Jarum, Hutan Simpan Gunung Benom, Raub Pahang ini disediakan dengan 
objektif utama untuk menyediakan satu dokumen rujukan yang berkualiti dan boleh 
digunapakai bagi membantu Jabatan Perhutanan Negeri Pahang dalam mengurus hutan 
HCVF. Rancangan pengurusan yang komprehensif dan menyeluruh  adalah diperlukan untuk 
membantu pihak Jabatan Perhutanan negeri Pahang mengurus secara sistematik kawasan 
HCVF tersebut sejajar dengan keperluan pengurusan hutan secara berkekalan (SFM) pada 
masa kini.   

Penyediaan RPHCVF ini hanya melibatkan kawasan Lata Jarum yang terletak di dalam 
Kompartmen 11 Hutan Simpan Gunung Benom, Raub Pahang. RPHCVF ini mengandungi 
sepuluh Bab yang memberi tumpuan dari segi penerangan mengenai konsep pengurusan 
hutan di negeri Pahang dan HCVF itu sendiri, kawasan HCVF Rafflesia di Lata Jarum, 
pengurusan dan pemantauan kawasan HCVF, potensi ancaman dan kekangan serta 
cadangan untuk menambah baik pengurusan kawasan HCVF Lata Jarum itu sendiri.  

Pengurusan hutan di negeri Pahang di laksanakan berdasarkan kepada prinsip pengurusan 
hutan secara berkekalan (SFM). HCVF mula diperkenalkan oleh FSC dalam tahun 1999 
bertujuan untuk menyediakan satu kerangka bagi mengenalpasti kawasan-kawasan hutan 
yang mempunyai ciri-ciri menarik dan unik serta bernilai tinggi bagi kepelbagaian biologi 
meliputi komposisi tumbuh-tumbuhan flora.  

Mengikut Akta Perhutanan Negara, 1984 Seksyen 10(1) terdapat 11 kelas dalam pengelasan 
HSK mengikut fungsi yang dikenalpasti oleh Pengarah dan seterusnya diwartakan oleh Pihak 
Berkuasa Negeri. Perlindungan hutan boleh diusahakan dalam HSK yang dikhaskan untuk 
perlindungan tanah, hidupan liar, hutan simpan hutan dara, hutan lipur, hutan pelajaran, 
hutan penyelidikan dan taman negeri.  

Secara khususnya, belum ada dasar atau regim pengurusan khas untuk mengurus  Hutan 
Mempunyai Nilai Pemeliharaan Yang Tinggi (HCVF)]yang berada di dalam HSK.  
Berpandukan kepada Dasar Perhutanan Negara 1978 (Pindaan 1992), kawasan HCVF boleh 
di kategorikan samada di bawah kategori fungsi-fungsi hutan perlindungan, hutan lipur atau 
hutan penyelidikan dan pendidikan. Namun begitu, semasa pelaksanaan program pensijilan 
pengurusan hutan di bawah kriteria dan petunjuk bagi pengurusan hutan secara berkekalan 
di Malaysia, terdapat keperluan bagi Jabatan Perhutanan untuk melaporkan pemeliharaan 
kawasan-kawasan ini semasa penilaian hutan dilaksanakan.    



Hutan Lipur Lata Jarum mempunyai keunikan yang mendorong Jabatan Perhutanan Negeri 
Pahang memilih untuk menjadikannya sebagai kawasan HCVF. Di sini terdapat taburan 
bunga Rafflesia (Pakma) dan telah menjadi tumpuan orang ramai dari dalam dan luar Negara 
berkunjung dan melihat sendiri bunga terbesar didunia ini. Rafflesia adalah tumbuhan 
parasitic dari kaum Rafflesiaceae dan mempunyai lapan genus yang terdiri dari genus 
Cytinus, Pilostyles, Apodanthes, Bdallophyton, Sapira, Mitrastemma, Rhizanthes dan 
Rafflesia. Genus Rafflesia saja mengandungi 20 spesies yang telah dikenalpasti dan hanya 
tumbuh di hutan Asia. Malaysia sehingga kini mempunyai lapan spesies Rafflesia dan di 
spesies yang terdapat di Lata Jarum adalah spesies Raffleis cantleyi Solms-Laubach. 
Kebanyakan spesies Rafflesia adalah spesies endemik.  

Lata Jarum di daerah Raub ini adalah merupakan salah satu destinasi ekopelancongan yang 
menarik. Ia terletak dikawasan paling hulu di Mukim Hulu Dong dalam daerah Raub, dan 
merupakan sebuah kawasan perkelahan air terjun yang penuh dengan keindahan alam 
semulajadi. Kawasan hutan Lata Jarum sangat kaya dengan kepelbagaian flora dan fauna 
yang meliputi kawasan Hutan Simpan Gunung Benom. Di Lata Jarum, pelancong boleh 
menikmati alam semulajadi yang indah, menjejak denai hutan dan berpeluang melihat 
bunga terbesar di dunia iaitu Rafflesia, selain burung hutan, orkid, rama-rama, kupu serta 
sarang lebah hutan yang bergantung di dahan pohon Tualang yang tinggi. 

Kawasan Lata Jarum telah dikenalpasti sebagai kawasan HCVF 2. Untuk kategori HCVF 2, ia 
merupakan kawasan-kawasan hutan yang mengandungi tahap nilai kepelbagaian biologi 
yang signifikan pada peringkat global, serantau dan nasional dan/atau hutan pada skala 
landskap yang besar yang terkandung di dalam FMU atau meliputi FMU itu sendiri, dimana 
populasi yang viable dari kebanyakan, jika tidak kesemua, spesies yang hidup secara 
semulajadi, didapati wujud dalam pola taburan dan kehidupan asalnya. Inisiatif untuk mula 
menubuhkan petak Raflessia bermula seawal bulan April 2009 dimana pihak Jabatan 
Perhutanan telah menubuhkan empat petak Rafflesia di Kompatmen 11, Hutan Simpan 
Gunung Benom, Raub. Aktiviti berkaitan dengan penubuhan kawasan HCVF ini dinyatakan 
di dalam dokumen RPHCVF ini termasuklah keperluan pemetaan dan penandaan 
sempadan, pengumpulan data dan maklumat asas, pemantauan dan juga 
penyelenggaraan.  

RPHCVF ini juga memberi garispanduan pengurusan dan pengawalan kawasan HCVF bunga 
Rafflesia Lata Jarum untuk digunapakai oleh Jabatan Perhutanan beserta dengan cadangan 
rancangan pengurusan untuk sepuluh tahun.  

Secara keseluruhannya, Negeri Pahang dan Daerah Raub secara khususnya amat bertuah 
kerana mempunyai kawasan hutan yang ditumbuhi pelbagai speseis flora termasuk bunga 
Rafflesia. Bunga Rafflesia yang telah dikenali sebagai sejenis bunga terbesar di dunia 



sentiasa menjadi daya tarikan pengunjung dari dalam mahupun luar Negara. Justeru itu, 
adalah menjadi tanggungjawab pihak Jabatan Perhutanan untuk memainkan peranan yang 
utama didalam memastikan spesies bunga Rafflesia ini terus dipulihara dengan sempurna 
demi untuk mengelakkan ia pupus dimasa hadapan. Langkah pihak kerajaan negeri melalui 
Jabatan Perhutanan untuk menjadikan kawasan bunga Refflesia di Lata Jarum sebagai 
kawasan HCVF adalah sesuatu yang amat dialu-alukan dan sewajarnya mendapat sokongan 
dari semua pihak. Adalah penting semua pihakpihak yang berkepentingan samada dari 
agensi kerajaan, swasta, NGO dan juga institusi penyelidikan dan pengajian tinggi serta 
masyarakat umum memberi sokongan yang tidak berbelah bahagi untuk sama-sama 
memainkan peranan demi memastikan spesies bunga Rafflesia ini terus dipulihara di dalam 
hutan semulajadi untuk generasi akan datang. 


